
भविष्य का हिंदी साहित्य : मानव रचनात्मकता और कृत्रिम मेधा”
डॉ भगवान रामकिशन कदम *
मास्टर दीनानाथ मंगेशकर महाविद्यालय, औराद (शाहजनी) 
 



				शोध सार 
कृत्रिम बुद्धिमत्ता, कृत्रिम या आर्टिफिशियल इंटेलिजेंस आधुनिक विज्ञान एवं तकनीक का एक अत्यंत शक्तिशाली और बहुमुखी रूप है जो विज्ञान, साहित्य, सभ्यता, संस्कृति एवं भारतीय ज्ञान परंपरा को संरक्षित एवं सुरक्षित कर हिंदी भाषा को वैश्विक स्तर पर विकसित करने में अत्यन्त महती भूमिका निभा रही है। कृत्रिम बुद्धिमत्ता, आधारित डिजिटल प्रणाली के कारण भारतीय ज्ञान परंपरा, भारतीय सभ्यता एवं संस्कृति वैश्विक स्तर पर अत्यंत सुलभ हो गयी हैं जो विश्वभर के युवा पीढ़ी के लिए अत्यन्त सुलभ एवं वरदान सिद्ध हो रही है। अंग्रेज़ी के वर्चस्व के बावजूद कृत्रिम मेधा हिंदी के भविष्य को सुदृढ़ बनाने में अत्यन्त सहायक है। नवाचार के युग में वैश्विक स्तर पर हिंदी कृत्रिम मेधा आधारित डिजिटल तकनीकों के वजह से सांस्कृतिक विविधता, समावेशन एवं सह-अस्तित्व की परम शक्ति बनने की क्षमता रखती है।

“जैसे-जैसे मानवीय सभ्यता का विकास होगा कवि कर्म कठिन होगा”।- आचार्य रामचंद्र शुक्ल 
साहित्य और कृत्रिम मेधा दोनों ही मानव निर्मित है, जो मनुष्य को कष्टप्रद जीवन को आनंददायक और सहज होने के उद्देश्य से बनाए गए हैं। मानव जीवन में साहित्य और कृत्रिम मेधा की उपयोगिता के अलग-अलग कार्य क्षेत्र है। साहित्य मनुष्य के आंतरिक प्रवृत्ति को विकसित करते हुए, उसे सामाजिक नैतिकता के साथ जोड़ता है। तो कृत्रिम मेधा मनुष्य के दुष्कर तथा कठिन परिश्रम को सहज साध्य बनाकर उसके प्रगति के नए रास्ते खोलता है। वर्तमान समय में विभिन्न वैज्ञानिक आविष्कारों ने समस्त मनुष्य जीवन को प्रकाशमान और गतिमान बनाया है। यह निर्विवाद सत्य है किंतु यहां पर यह भी बात ध्यान में रखनी चाहिए कि बैलगाड़ी के चाक से लेकर कंप्यूटर की सिलिकॉन चिप तक के सभी आविष्कार मनुष्य ने मनुष्य समाज की उन्नति के लिए किए हैं। कहने का तात्पर्य है कि इन सभी के केंद्र में मनुष्य तथा संपूर्ण मानव समाज के उत्थान का महत्वपूर्ण उद्देश्य रहा है। आज वैज्ञानिक आविष्कारों के बल पर मनुष्य ने अपने सामान बौद्धिक तथा पारिश्रमिक कार्य करने वाले अनेक यंत्रों का आविष्कार किया है। उसमें ‘एआई’ अर्थात कृत्रिम मेधा उसका सर्वांग सुंदर तथा सर्वगुण संपन्न अविष्कार कहा जा रहा है। जिसने संपूर्ण मानव समाज को अपने ओर आकर्षित किया है। मनुष्य जीवन के हर क्षेत्र को अपनी बुद्धिमत्ता से घेर लिया है। एक और यह मनुष्य समाज के लिए विस्मय का अवसर है, तो दूसरी ओर चिंता का विषय भी बन रहा है। ऐसे समय पर भविष्य के हिंदी साहित्य में मानव रचनात्मकता और कृत्रिम मेधा का क्या प्रभाव रह सकता है? क्या परिणाम हो सकता है? इसका विवेचन और विश्लेषण प्रस्तुत शोधालेख में करने का प्रयास किया गया है।
 पहले हम साहित्य की बात करें तो ‘साहित्य समाज का दर्पण होता है’। भाषा के माध्यम से अपने अंतरंग अनुभूति की अभिव्यक्ति करने वाली कला को ही ‘साहित्य’ कहा जाता है। अर्थात अनुभूति और भाषा यह दो साहित्य के महत्वपूर्ण अंग है। जिसका मानव समाज से घनिष्ठ संबंध होता है। यदि मानव समाज गतिमान है, तो साहित्य भी गतिमान और परिवर्तनशील होगा ही इसमें कोई दो राय नहीं हो सकती। साहित्य अपने आरंभ से लेकर आज तक मानव जीवन की मूलभूत समस्या, सत्य और तथ्यों का वर्णन करते आया है। इसलिए साहित्य की आवश्यकता मानव समाज को पहले जितनी थी, उतनी आज भी है और आने वाले भविष्य में भी रहेगी क्योंकि साहित्य जिन मानवीय मूल्य, समस्याएं और सामाजिक सत्य और तथ्यों की वकालत करता है। वह मानव जीवन के मूलभूत सत्य होते हैं। यही कारण है कि मनुष्य को भविष्य में भी साहित्य की अत्यधिक आवश्यकता रहेगी। भविष्य में साहित्य का स्वरूप, शैली और भाषा में बदलाव हो सकता है किंतु साहित्य से मनुष्य तथा मनुष्य समाज दूर नहीं रह सकता। 
साहित्य में भाव, विचार और कल्पना यह तीन अंतरंग तत्व होते हैं। इन अंतरंग तत्वों को शैली इस बहिरंग तत्व के द्वारा अभिव्यक्त किया जाता है। साहित्य के यह चार तत्व संसार की किसी भी जड़ वास्तु के अंग के समान अलग-अलग नहीं होते है बल्कि वे एक दूसरे के साथ इस तरह मिले होते हैं कि उनको अलग करना संभव नहीं होता। भाव, बुद्धि, कल्पना और शैली का केंद्रीय संगठन रूप ही ‘साहित्य’ होता है। भविष्य का मानव निर्मित हिंदी साहित्य भी इन्हीं तत्वों को साथ लेकर साहित्य का सृजन करेगा, तभी वह समाज सापेक्ष और प्रासंगिक रहेगा। अगर वह कृत्रिम मेधा के बल पर चलेगा तो केवल बौद्धिक व्यायाम या विलास हो जाएगा। ऐसे साहित्य के बारे में राष्ट्रकवि दिनकर जी एक जगह रहते हैं कि “पंडिताई भी एक बोझ है-जितनी भारी होती है, उतनी ही तेजी से डूबती है”। अर्थात यह स्पष्ट हो जाता है कि भविष्य में कृत्रिम मेधा द्वारा रचित साहित्य यह साहित्य न होकर एक बौद्धिक खेल होगा। 
मानव रचित साहित्य आरंभ से लेकर आज तक साहित्य का निर्माण मानवीय संवेदना, अनुभूति, भाव, बुद्धि, कल्पना और शैली को लेकर करते आए हैं। यही तत्वों पर ही भविष्य में साहित्य का सृजन निरंतरता से करते रहेंगे क्योंकि मानवीय संवेदना, अनुभूति, नवाचार से युक्त विचार, कल्पना और शैली के विविध रूप कृत्रिम मेधा के पास नहीं होंगे। कृत्रिम मेधा के पास केवल निष्प्राण डेटा (जानकारी) होगा। जिस पर वह प्रक्रिया करके एक और निष्प्राण डेटा को जन्म देने की अधिक संभावना होगी। क्योंकि कृत्रिम मेधा कोई जीवित मनुष्य नहीं है, तो वह एक यंत्र है। मनुष्य जीवन के सुख, दुख, समस्याएं कृत्रिम मेधा के लिए संवेदना न होकर केवल डेटा मात्र हैं। जिस पर वह प्रक्रिया कर सकता है किंतु नवनिर्माण नहीं। 
कृत्रिम मेधा के पास असीम प्रखर बुद्धिमता होगी परंतु मनुष्य की तरह तरल ताजगी से भरी संवेदना, प्रबल भावावेग अनुभूति की विभिन्नता नहीं होगी। इसीलिए भविष्य के हिंदी साहित्य में मानव रचनात्मकता जितनी संवेदनशील होगी, उतनी ही शुष्कता से भरी कृत्रिम मेधा की साहित्य सृजनशीलता होगी। क्योंकि मनुष्य का व्यक्तिगत जीवन अनेक राग और रंगों से भरा हुआ है, उसके हृदय में अनेक भावों के तरंग उठते- बैठते हैं। इसीलिए मनुष्य के अनुभूति और अभिव्यक्ति के रंग भी अनेक प्रकार के रहेंगे। परंतु कृत्रिम मेधा के पास उपलब्ध जानकारी का एकमात्र स्रोत होगा, जिस के आधार पर वह साहित्य सृजन करेगा। फलस्वरुप प्लेटो द्वारा साहित्य को लेकर किया गया प्रसिद्ध कथन कृत्रिम मेधा द्वारा निर्माण किए गए साहित्य पर लागू होगा कि “साहित्य यह सत्य से तीन गुना दूर होता है”। इसीलिए कृत्रिम मेधा द्वारा निर्मित साहित्य समाज के लिए उपयोगी नहीं होगा। अर्थात कृत्रिम मेधा द्वारा भविष्य में रचा जाने वाला साहित्य केवल एक बौद्धिक छल का खेल होगा। जो सामान्य मनुष्य के सुख, दुख, दर्द, संवेदना और अनुभूति से बहुत दूर रहकर केवल और केवल डेटा का विवेचन और विश्लेषण बनकर रहेगा।
हिंदी साहित्य सृजन के उद्भव और विकास का इतिहास बहुत पुराना है। जो मानवीय रचनात्मक का एक महत्वपूर्ण अवदान रहा है। तो कृत्रिम मेधा का आरंभ वर्तमान 21वीं सदी में हुआ है फिर भी इसने अल्प अवधि में संपूर्ण विश्व को प्रभावित किया है। ‘कृत्रिम मेधा’ (ए आई) इस शब्द का सर्वप्रथम प्रयोग आधिकारिक रूप में सन 1956 में अमेरिका के डार्क माउथ कॉलेज में आयोजित एक वैज्ञानिक संगोष्ठी में किया गया था। मानवीय विचारधारा की प्रक्रिया को यांत्रिकता का रूप तथा प्रारूप देने के वैज्ञानिकों के प्रयासों ने कृत्रिम मेधा को जन्म दिया है। तत्वज्ञान, गणित और कंप्यूटर विज्ञान के उचित समन्वय और सहयोग से विकसित कृत्रिम मेधा आज की दुनिया का एक अभिन्न हिस्सा बन गया है। कृत्रिम मेधा भविष्य में साहित्य सृजन कर सकता है या नहीं? इस प्रश्नों को थोड़े समय के लिए यदि छोड़ कर, हम यदि उसके उद्भव के इतिहास पर नजर डाले, तो हमें पता चलेगा कि कृत्रिम मेधा को मानव द्वारा रचित साहित्य ने ही जन्म दिया है, तो अतिशयोक्ति नहीं होगी। 
कृत्रिम मेधा मात्र वर्तमान समय की उत्पत्ति ना होकर उसके उद्भव का इतिहास मानवीय कल्पना शक्ति से आरंभ होकर आधुनिक कंप्यूटर तकनीक तक फैला हुआ लंबा और रोमांच से भरा सफर हमें नजर आएगा। मनुष्य ने अपने आरंभिक काल से ही स्वयं की तरह विचार करने वाले तथा स्वयं का कार्य करने में सहायक बने ऐसे यंत्र निर्माण करने का स्वप्न देखा था। इसका पता हमें प्राचीन ग्रीक, भारतीय, चीनी और इजिप्शियन सभ्यता, संस्कृति और साहित्य में प्राप्त होता है। इन देशों के प्राचीन साहित्य में ऐसी हजारों कहानियों का जिक्र हम कर सकते हैं। जिसमें यंत्रवत पुतले, स्वयं चलित यंत्रों तथा मानव रहित हलचल करने वाले यंत्रों और वस्तुओं का वर्णन किया गया है। अर्थात उस कल में तकनीक का उचित विकास ना होते हुए भी मनुष्य की बौद्धिकता का अनुकरण करने की कल्पना अस्तित्व में थी और इसी कल्पना ने आगे आकर आज कृत्रिम मेधा का बीजोपन किया और कृत्रिम मेधा का जन्म तथा विकास संभव हुआ। ऐसा कहना अतार्किक नहीं होगा। इस प्रकार कृत्रिम मेधा को भलेही साहित्य ने जन्म दिया हो फिर भी उसमें साहित्य के सारे तत्व और गुणों का विकास नहीं हो पाया है। इसलिए रस पूर्ण साहित्य का निर्माण कृत्रिम मेधा के लिए असंभव लगता है। 
भविष्य के हिंदी साहित्य में मानवीय रचनात्मक और कृत्रिम मेधा का संबंध जटिल और प्रतिस्पर्धा का रह सकता है। जिसके चलते मानवीय रचनात्मकता को खतरा भी निर्माण हो सकता है। इसलिए भविष्य के साहित्यकारों ने अपने साहित्य लेखन में कृत्रिम मेधा की सहायता उतनी ही लेनी चाहिए जितनी आवश्यक है। अर्थात साहित्य लेखन में कृत्रिम मेधा का उपयोग सोच समझ कर करना ही उचित रहेगा। भविष्य में भी साहित्य के क्षेत्र में मानवीय रचनात्मकता के आगे कृत्रिम मेधा टीक नहीं पाएगा क्योंकि कृत्रिम मेधा मानवीय भाव- भावनाएं, संवेदना और नये विचारों को जन्म देने में असमर्थ है। कृत्रिम मेधा इसी कारण साहित्य लेखन के लिए केवल डेटा पर निर्भर होने के कारण उसके द्वारा लिखे गए साहित्य में युगीन चेतना, अनुभूति और संवेदनाओं की ताजगी नहीं होगी। फिर भी वह अपने जानकारी के बल पर साहित्य को प्रभावित जरूर कर सकता है। लेकिन मनुष्य के हृदय की मुक्तावस्था केवल बौद्धिकता या कल्पना शीलता ना होकर रसात्मकता है। और रसात्मकता साहित्य में आने के लिए सहृदयता की आवश्यकता होती है। जो कृत्रिम मेधा के पास नहीं है। आचार्य रामचंद्र शुक्ल ने साहित्य को परिभाषित करते हुए कहा है कि “जिस प्रकार आत्मा की मुक्त अवस्था ज्ञान दशा कहलाती है, उस प्रकार हृदय की मुक्त अवस्था रस दशा कहलाती है, हृदय की इसी मुक्ति साधना हेतु मनुष्य की वाणी जो शब्द विधान करते आयी है, वही कविता तथा साहित्य है”। इस कथन से यह स्पष्ट हो जाता है कि भविष्य में लिखा जाने वाला हिंदी साहित्य यह मानवीय रचनात्मकता का ही स्थिर और शाश्वत हो सकता है। कृत्रिम मेधा द्वारा रचा गया नहीं।

